პროექტი
საქართველოს მთავრობის
 დადგენილება   №
           2020 წლის                                                                                 ქ. თბილისი  

კორონავირუსით (SARS-CoV-2) გამოწვეულ ინფექციაზე (COVID-19)  სავალდებულო ტესტირებას დაქვემდებარებულ პრიორიტეტულ პირთა  ნუსხისა და ჩატარების წესის დამტკიცების შესახებ
მუხლი 1. „ჯანმრთელობის დაცვის შესახებ’’ საქართველოს კანონის, „საზოგადოებრივი ჯანმრთელობის შესახებ“ საქართველოს კანონისა და „საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონის მე-6 მუხლის შესაბამისად, დამტკიცდეს თანდართული კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებული პრიორიტეტულ პირთა ნუსხა და ჩატარების წესი.
მუხლი 2. ამ დადგენილებით განსაზღვრული სავალდებულო ტესტირებას დაქვემდებარებული პრიორიტეტულ პირთა ჩამონათვალი ექვემდებარება ცვლილებას ეპიდემიოლოგიური ვითარების შესაბამისად, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს მიერ გაცემული რეკომენდაციების საფუძველზე.

მუხლი 3. ამ დადგენილებით განსაზღვრული სავალდებულო ტესტირებას დაქვემდებარებულ პრიორიტეტულ პირთა ტესტირება  (ნაცხის აღებისა და ნიმუშების ლაბორატორიული  დიაგნოსტიკის ჩატარება) ექვემდებარება დაფინანსებას სახელმწიფო პროგრამების ფარგლებში დადგენილი წესით, პროგრამის სერვისების მიმწოდებლად რეგისტრირებული დაწესებულებებისათვის.
მუხლი 4. ტესტირებას დაქვემდებარებული სხვა დამატებითი ჯგუფების ჩამონათვალი და მათი ტესტირების მექანიზმი განისაზღვრება საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანებით.
დანართი
1. კორონავირუსით (SARS-CoV-2) გამოწვეულ ინფექციაზე (COVID-19)  სავალდებულო ტესტირებას დაქვემდებარებული პრიორიტეტულ პირთა ნუსხა  და ჩატარების წესი
კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებული პრიორიტეტულ პირებს განეკუთვნებიან:
ა)  შემთხვევის სტანდარტული განმარტებით მოცული შემთხვევები;
ბ) დადასტურებული შემთხვევების კონტაქტები;
გ) „იზოლაციისა და კარანტინის წესების დამტკიცების შესახებ” საქართველოს მთავრობის 2020 წლის 23 მაისის N322 დადგენილების (შემდგომში - N322 დადგენილება) მე-18 მუხლის პირველი პუნქტით დამტკიცებული დანართი N1 და დანართი N2-ით განსაზღვრულ სამედიცინო დაწესებულებებში მოხვედრილი პაციენტები;

დ) ნებისმიერ სამედიცინო დაწესებულებაში მოხვედრილი პაციენტი პნევმონიის დიაგნოზით;

ე)  ნებისმიერ სამედიცინო დაწესებულებაში, მათ შორის საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის ბრძანებით განსაზღვრულ ამბულატორიულ დაწესებულებებში, მოხვედრილი ცხელებით მიმდინარე შემთხვევა, თუ ამავდროულად აღენიშნება რესპირატორული დაავადების ნიშნები, ან ექიმის გადაწყვეტილებით მხოლოდ ცხელების მქონე პირები სხვა საეჭვო კლინიკური ნიშნებით;
ვ) ამ პუნქტის „ გ’’ ქვეპუნქტით განსაზღვრულ სამედიცინო დაწესებულებებში მომუშავე პერსონალი;
ზ) სასწრაფო სამედიცინო გადაუდებელი დახმარების და კატასტროფის ბრიგადების
თანამშრომლები;

თ) ხანდაზმულთა და შშმპ პირთა სადღეღამისო სპეციალიზებული დაწესებულებებში : 
თ.ა) მოთავსებული ბენეფიციარები და მომსახურე პერსონალი;

თ.ბ)  ჩასარიცხი ბენეფიციარები, დაწესებულებაში მოთავსებამდე.
ი) ტუბერკულოზზე ახლად დიაგნოსტირებული ყველა პირი, შესაბამის მკურნალობაში ჩართვამდე;

კ) ფსიქიატრიულ სამედიცინო დაწესებულებებში მომუშავე პერსონალი;

ლ) იმ სამედიცინო დაწესებულებების მომსახურე პერსონალი, რომლებშიც მკურნალობენ ტუბერკულოზზე დიაგნოსტირებულ პაციენტებს; 
მ) დიალიზზე მყოფი პაციენტები და მათიმომსახურე პერსონალი;

ნ) საკარანტინე სივრცეებში, ასევე თვითიზოლაციაში მყოფი პირები საკარანტინე სივრცის  დატოვებამდე  ან/და თვითიზოლაციის ვადის გასვლამდე 24 საათით ადრე ან შემთხვევის სტანდარტული განმარტების შესაბამისი რომელიმე სიმპტომის გამოვლენისთანავე;
ო) საკარანტინე სივრცეებში მომუშავე პერსონალი;
პ)
 საბაჟო-გამშვებ და სასაზღვრო პუნქტებში, აგრეთვე  გაფორმების ეკონომიკურ ზონებში  დასაქმებული პირები, მათ შორის, სამედიცინო და ეპიდემიოლოგიური სამსახურების წარმომადგენლები; 
ჟ) ამ პუნქტის „ გ’’, „კ“, „ლ“ და „მ“ ქვეპუნქტებით განსაზღვრული სამედიცინო დაწესებულების გარდა სხვა ყველა სტაციონარული სამედიცინო დაწესებულების მიმღების, ინტენსიური თერაპიისა და რეანიმაციულ განყოფილებებში დასაქმებული პერსონალი და ეპიდემიოლოგები;

რ) საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული სსიპ - ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრის (შემდგომში - ეროვნული ცენტრი) და მუნიციპალურ საზოგადოებრივ ჯანმრთელობის ცენტრების ეპიდემიოლოგები, რომლებიც უშუალოდ ახორციელებენ კონტაქტების კვლევას და/ან ტესტირებას;

ს) ახალი კორონა ვირუსის (პოლიმერაზული ჯაჭვური რეაქცია (შემდგომში - პჯრ)) ლაბორატორიულ დიაგნოსტიკაში ჩართული პერსონალი;
ტ) „საერთაშორისო სატვირთო გადაზიდვების განმახორციელებელი ავტოსატრანსპორტო საშუალებების მძღოლები (გარდა ტრანზიტისა);

უ)
  სამხედრო სავალდებულო და საკონტრაქტო (პროფესიულ) სამხედრო სამსახურში გასაწვევი და აქტიურ რეზერვში მისაღები პირები, ასევე სამშვიდობო მისიაში ან გადასროლისწინა სწავლებაში მონაწილე პერსონალი და ქვეყნის ფარგლებს გარეთ სწავლებაში წარსაგზავნი პირები (იმ ქვეყნებში სადაც ტესტირების ჩატარება სავალდებულოა).“.
ფ) 
საქართველოს იუსტიციის სამინისტროს მმართველობის სფეროში მოქმედი სახელმწიფო საქვეუწყებო დაწესებულება-სპეციალური პენიტენციური სამსახურის ის მოსამსახურეები რომელთაც უშუალო შეხება აქვთ ბრალდებულებთან/მსჯავრდებულებთან  და შინაგან საქმეთა სამინისტროების შესაბამისი დანაყოფები.  
ქ)
 საქართველოს გარემოს დაცვისა და სოფლის მეურნეობის სამინისტროს სახელმწიფო კონტროლს დაქვემდებარებული სსიპ - სურსათის ეროვნული სააგენტოს ის თანამშრომლები რომლებთაც შეხება აქვთ საერთაშორისო სატვირთო გადაზიდვების განმახორციელებელ ავტოსატრანსპორტო საშუალებების მძღოლებთან და ექსპედიტორებთან.
2. ამ წესის პირველი პუნქტის „ვ“ ქვეპუნქტით განსაზღვრული პირები ტესტირებას ექვემდებარებიან გეგმიურად 7 დღეში ერთხელ, ხოლო სიმპტომების შემთხვევაში „ა“ პუნქტით განსაზღვრული პირობების შესაბამისად.
3. ამ წესის პირველი პუნქტის „ზ’’, „თ.ა“, „კ’’ „ლ“, „მ“,  „ო’’, „პ’’  „ჟ’’, „რ’’, „ს’’ და „ქ“ ქვეპუნქტებით განსაზღვრული პირები ტესტირებას ექვემდებარებიან გეგმიურად 14 დღეში ერთხელ, ხოლო სიმპტომების შემთხვევაში „ა“ ქვეპუნქტით განსაზღვრული პირობების შესაბამისად.
4. ამ წესის პირველი პუნქტის „ფ“ ქვეპუნქტით განსაზღვრული პირები ტესტირებას ექვემდებარებიან მორიგეობის ვადის გათვალსწინებით  გეგმიურად 14 დღეში ერთხელ, ხოლო სიმპტომების შემთხვევაში „ა“ ქვეპუნქტით განსაზღვრული პირობების შესაბამისად.
5. ამ წესის პირველი პუნქტის „ნ’’ ქვეპუნქტით განსაზღვრულ საკარანტინე სივრცეებში მოთავსებულ პირთა ნაცხის აღება, საკარანტინე სივრცის დატოვებამდე 24 საათით ადრე, ასევე, „ო‘’ქვეპუნქტით განსაზღვრული პირების  ნაცხის აღება განხორციელდეს საკარანტინე სივრცეებში მომუშავე სამედიცინო პერსონალის მიერ (გარდა იმ შემთხვევებისა, როცა საკარანტინე სივრცეების მართვაზე პასუხისმგებელ სამსახურთან შეთანხმებით, ნაცხის აღება ხორციელდება ეროვნულ ცენტრში საკვლევი მასალის ამღებად რეგისტრირებული სხვა დაწესებულების მიერ) და გადაგზავნილ იქნეს ეროვნულ ცენტრში „ახალი კორონავირუსული დაავადების COVID 19-ის მართვის სახელმწიფო პროგრამის“ ლაბორატორიული სერვისის მიმწოდებლად რეგისტრირებულ  ლაბორატორიებში.
4. ამ წესის პირველი პუნქტის  „ნ“ ქვეპუნქტით განსაზღვრული თვითიზოლაციაში მყოფი პირების ნაცხის აღება, თვითიზოლაციის ვადის გასვლამდე 24 საათით ადრე განხორციელდეს მუნიციპალური საზოგადოებრივი ჯანდაცვის ცენტრების მიერ და გადაგზავნილ იქნეს ეროვნულ ცენტრში „ახალი კორონავირუსული დაავადების COVID 19-ის მართვის“ სახელმწიფო პროგრამის ლაბორატორიული სერვისის მიმწოდებლად რეგისტრირებულ  ლაბორატორიებში.
5. ამ წესის პირველი პუნქტის „ი’’ და „მ“ ქვეპუნქტებით განსაზღვრული პირებისათვის ნაცხის აღება და გადაგზავნა ეროვნულ ცენტრში „ახალი კორონავირუსული დაავადების COVID 19-ის მართვის“ სახელმწიფო პროგრამის ლაბორატორიული სერვისის მიმწოდებლად რეგისტრირებულ  ლაბორატორიებში განხორციელდეს იმ სამედიცინო დაწესებულების შესაბამისი პერსონალის მიერ, სადაც აღნიშნული პირები არიან რეგისტრირებულნი.
6.  ამ წესის პირველი პუნქტის  „ ტ’’ ქვეპუნქტით განსაზღვრული პირების ტესტირება განხორციელდეს „საერთაშორისო სატვირთო გადაზიდვების განმახორციელებელი ავტოსატრანსპორტო საშუალებების მძღოლების (გარდა ტრანზიტისა) ეპიდემიოლოგიური კონტროლისა და კარანტინის წესების“ დამტკიცების შესახებ“  საქართველოს ეკონომიკისა და მდგრადი განვითარების მინისტრის, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის და საქართველოს ფინანსთა მინისტრის 2020 წლის 5 ივნისის N1-1/208  – №01-55/ნ  – №127 ერთობლივი ბრძანებით განსაზღვრული წესის შესაბამისად.
7. ამ წესის პირველი პუნქტით განსაზღვრული კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებული პრიორიტეტული პირების ტესტირება ჩატარდეს  პჯრ მეთოდით.

განმარტებითი  ბარათი

 „კორონავირუსზე SARS-CoV-2 სავალდებულო ტესტირებას დაქვემდებარებულ პრიორიტეტული პირთა  ნუსხის დამტკიცების შესახებ’’ საქართველოს მთავრობის დადგენილების პროექტზე

ინფორმაცია პროექტის შესახებ

დადგენილების პროექტის მომზადება განპირობებულია შემდეგი გარემოებით:

ქვეყანაში აქტიური მუშაობა მიმდინარეობს  ახალი კორონავირუსით (SARS-CoV-2) გამოწვეული ინფექციის (COVID-19) შესაძლო შემთხვევების მასშტაბური  გავრცელების თავიდან აცილებისა და პანდემიიდან  მაქსიმალურად მცირე დაზიანებით გამოსვლის ღონისძიებების განსახორციელებლად.

აქტიურად მიმდინარეობს სამედიცინო დაწესებულებებისა და მთლიანად ჯანდაცვის სექტორის  მაქსიმალური  მობილიზება,  ასევე, ქვეყნის მასშტაბით მობილიზებულია ყველა სახელმწიფო სტრუქტურა და მოქმედებს საქართველოს მთავრობისა და შესაბამისი სახელმწიფო უწყებების მიერ დამტკიცებული ნორმატიული და სამართლებრივი დოკუმენტებითა და  რეკომენდაციებით.

პანდემიასთან ბრძოლის შემდეგ ეტაპზე, იმ ვითარების გათვალისწინებით, როცა, ქვეყანამ უნდა შეარბილოს მკაცრი საკარანტინო ღონისძიებები და ეტაპობრივად დაუბრუნდეს ცხოვრების ჩვეულ რიტმს, თუმცა სავალდებულო რეკომენდაციების  თანხლებით, განსაკუთრებულ მნიშვნელობას იძენს  ტესტირების რაოდენობის გაზრდა და  მეტი მოწყვლადი ჯგუფების მოცვა, რათა დროულად გამოავლინოს და უმკურნალოს მათ და ამით შეიზღუდოს ინფექციის შემდგომი გავრცელება. სხვადასხვა რისკ ჯგუფისთვის ტესტირების მექნიზმების შემუშავება და პრიორიტეტების განსაზღვრით მათი ტესტირება როგორც გეგმიურად, ისე შესაბამისი საჭიროების მიხედვით პჯრ მეთოდით.

ამ მიზნით მიმდინარე წლის 7 მაისს გადაიდგა პირველი ნაბიჯები და გამოიცა   „კორონავირუსზე SARS-CoV-2 სავალდებულო ტესტირებას დაქვემდებარებულ პრიორიტეტული პირთა  ნუსხის დამტკიცების შესახებ’’ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის 2020 წლის 7 მაისის  N01- 190/ო ბრძანება და შესაბამისად დაიწყო პრიორიტეტულ ჯგუფთა ტესტირების პროცესი,  რომელმაც მოგვცა უსიმპტომოდ მიმდინარე შემთხვევების ადრეულ ეტაპზე აღმოჩენისა და დაავადების შემდგომი გავრცელების პრევენციის შესაძლებლობა, განსაკუთრებით სამედიცინო პერსონალსა და საკარანტინე სივრცეების ბენეფიციარებში.    
ყოველივე ზემოაღნიშნულიდან გამომდინარე, აღნიშნულ საკითხებზე მიზანშეწონილია გამოიცეს საქართველოს მთავრობის დადგენილება, წინამდებარე პროექტით ასევე გაფართოებულია ჩამონათვალი და საქართველოს მთავრობის დავალების შესაბამისად,  ჩამონათვალს ემატება დამატებით ის ჯგუფები, რომლებიც საგანგებო მდგომარეობით გათვალისწინებული შეზღუდვების მოხსნის შემდგომ, გეგმიური აქტივობების დაწყებასთან ერთად განსაკუთრებულ რისკს წარმოადგენენ ინფექციის გავრცელების კუთხით დახურული ტიპის კონტინგენტებში: ფსიქიატრიულ სამედიცინო დაწესებულებებში მომუშავე პერსონალი;  იმ სამედიცინო დაწესებლებების მომსახურე პერსონალი, რომლებშიც მკურნალობენ ტუბერკულოზე დიაგნოსტირებულ პაციენტებს; დიალიზზე მყოფი პაციენტები და მისი მომსახურე პერსონალი; საქართველოს სამხედრო ძალებში გასაწვევი წვევამდელები; საქართველოს იუსტიციის და  შინაგან საქმეთა სამინისტროების საბადრაგო დანაყოფები;  

ჯგუფების  ცვლილება განხორციელდება ეპიდემიოლოგიური მდგომარეობის გათვალისწინებით და საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს რეკომენდაციების შესაბამისად.
ინფორმაცია ევროკავშირის სამართლებრივი აქტის შესახებ


პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება

პროექტით გათვალისწინებული ღონისძიებები არ გამოიწვევს სახელმწიფო ბიუჯეტიდან დამატებითი ფინანსური რესურსების გამოყოფის საჭიროებას, რადგან აღნიშნული ღონისძიებების დასაფინანსებლად საჭირო თანხები გათვალისწინებუ;ლია საქართველოს მთავრობის 2019 წლის 31 დეკემბრის N674 დადგენილებით დამტკიცებულ ახალი კორონავირუსული დაავადების COVID 19-ის მართვის სახელმწიფო პროგრამაში.
პროექტის მოსალოდნელი შედეგები

მოსახლეობის დაცვა ახალი კორონავირუსული დაავადების გავრცელებისაგან, ინფიცირებულთა დროული იდენტიფიკაციისა და მკურნალობის გზით.

პროექტის განხორციელების ვადები

დადგენილება ამოქმედდება გამოქვეყნებისთანავე და ეპიდემიოლოგიური ვითარების გათვალისწინებით შეიცვლება პერიოდულად.

პროექტის ავტორი და წარმდგენი

პროექტის ავტორია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული სსიპ -ლ.საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრი.
პროექტის წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.
�ფინანსთა მინისტრი - პირთა ჩამონათვალს დაემატოს გაფორმების ეკონომიკურ ზონებში დასაქმებული პირები


�"თავდაცვის მინისტრი -უ ქვეპუნქტი ჩამოყალიბდეს შემდეგი რედაქციით სამხედრო სავალდებულო და საკონტრაქტო (პროფესიულ) სამხედრო სამსახურში გასაწვევი და აქტიურ რეზერვში მისაღები პირები, ასევე სამშვიდობო მისიაში ან გადასროლისწინა სწავლებაში მონაწილე პერსონალი და ქვეყნის ფარგლებს გარეთ სწავლებაში წარსაგზავნი პირები (იმ ქვეყნებში სადაც ტესტირების ჩატარება სავალდებულოა).“.


�ფინანსთა მინისტრი - პროექტის დანართის პირველი პუნქტის „ფ“ ქვეპუნქტში სიტყვები „საქართველოს იუსტიციის სამინისტროს საბადრაგო დანაყოფები“ უნდა შეიცვალოს სიტყვებით „საქართველოს იუსტიციის სამინისტროს მმართველობის სფეროში მოქმედი სახელმწიფო საქვეუწყებო დაწესებულება-სპეციალური პენიტენციური სამსახურის ის მოსამსახურეები რომელთაც უშუალო შეხება აქვთ ბრალდებულებთან/მსჯავრდებულებთან“. - წულუკიანი თეა (მინისტრი);


�სოფელი - ესის პირველ პუნქტს დაემატოს შემდეგ შინაარსის „ქ“ ქვეპუნქტი: ქ) საქართველოს გარემოს დაცვისა და სოფლის მეურნეობის სამინისტროს სახელმწიფო კონტროლს დაქვემდებარებული სსიპ - სურსათის ეროვნული სააგენტოს ის თანამშრომლები რომლებთაც შეხება აქვთ საერთაშორისო სატვირთო გადაზიდვების განმახორციელებელ ავტოსატრანსპორტო საშუალებების მძღოლებთან და ექსპედიტორებთან. ასევე, მე-3 პუნქტში დაემატოს „ქ“ ქვეპუნქტი. - დავითაშვილი ლევან (მინისტრი);





